
వాని కేమి? మనరాజ్యమమ్మిననుఁ గొనఁగలఁడు. అది యట్లుండె. మన యభీష్టము తీరుట యెట్లు? సాధన మేమి? అని యడిగిన నశోకవతి యిట్లనియె.

రాజపుత్రీ! ఆ పిట్టను వా రమ్మనిచ్చిరి కారనిన నీ కింతకోపమేల? వారు మాత్రము నీవంటివారు కారా? నీతండ్రికి నీ యందెంత ప్రీతియో పుళిందునికిఁ దన బిడ్డలయం దంతప్రీతియున్నది. తప్పేమి? కాకిపిల్ల కాకికి ముద్దుగాదా! అని యుత్తరముఁ జెప్పిన విని కల్పలత యిట్లనియె.

ఓసీ మూర్ఖురాలా! నేను వాని నాక్షేపింపలేదు. జరిగినసంగతి చెప్పితిని. పరిహాసవచనముల కేమి? ఆ పక్షి నిందుఁ దీసికొనిరావలయును. తరువాయి కథ దానివలన వినవలయు నిందులకుఁ దగినసాధన మాలోచింపుమని పలికిన విని యశోకవతి భర్తృదారికా!  నీ వెట్లు చెప్పిన నట్లు చేయుదును. నీకంటె నే బుద్ధిమంతురాలనా? అనుటయుఁ గల్పలత యిట్లనియె. సఖీ! నాకొక యుపాయము తోచుచున్నది.

కిరాతులయొద్ద నెంత ధనమున్నను జాతిలక్షణ మూరకపోవదు. మనయొద్ద నున్న యంత్రవిగ్రహములు, బంగారుబొమ్మలు, రత్నమండపములు లోనగు వింత వస్తువు లన్నియుం దీసికొనిపోయి యాపిల్లల మోహపరచి యెట్లో యాపక్షిని తీసికొని రావలయును. నీవు తలఁచికొనిన నెట్టికార్యమైనను సాధించుకొనిరాఁగలవు. నీ బుద్ధిబలము నేనెఱుంగనిదికాదు. మాతండ్రి నడిగి కావలసినంత ధనముఁదీసికొని వెళ్ళుము. నామనోరథముఁ దీర్పుము అని చెప్పిన నప్పడఁతి యొప్పుకొని యానాడేఁ రాజు సెలవుఁ బొంది విచిత్రవస్తువాహనములతోఁ దగుపరిజనులఁ గూడికొని పుళిందుని నివాసదేశమునకుం బోయినది.

అశోకవతి చాలనేర్పరి, విద్వాంసులురాలు, వృద్ధసేవిని, కల్పలతకు ధాత్రి, సఖి, పరిచారిక, విశ్వాసపాత్రురాలు. తిన్నగా సత్యవంతునొద్దకుఁబోయి గౌరవింపఁ బడి అయ్యా! నేను వసుపాలుని పుత్రిక యగు కల్పలత సఖురాలను. నాపేరు అశోకవతి యండ్రు. మా భర్తృదారిక మీరు పంపిన పక్షివిశేషములకెల్ల మిగుల నానందించుచు నీబిడ్డల  కీకానుకలు పంపినది. యీ యాప్తత్త్వము  కోరుచున్నదని పలికిన విని దుందుభి యిట్లనియె.

అమ్మీ! మాపక్షుల మీభర్తృదారిక కూరక యీయలేదు. వెలఁదీసికొని యిచ్చితిని. ఆమె కోరినశకుంతము నీయలేకపోయితిని. అట్లైనను మీరాజపుత్రిక నాయందు దయఁ దలఁచుట నామె సుగుణముకాక వేరుకాదు. చాల సంతోషమయ్యెను. నాబిడ్డ లాతోటలో నున్నారు. ఈవస్తువు లన్నింటిని బట్టించుకొని వెళ్ళుము. వారే ప్రత్యుత్తరము వాయుదురని పలుకుచుఁ దగుమనుష్యుల నిచ్చి యాముచ్చెకంటి నావస్తువులతో బిడ్డలయొద్ద కనిపెను.

అప్పుడు వారొక యుద్యానవనసౌధము ముంగల గున్నమామిడిశాఖకు

		 ఈ పేజీలో చివరి మార్పు 25 అక్టోబరు 2021న 01:05కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

